
ABSTRAK 
 
 

 
Dalam beberapa dekad yang lalu, pelbagai industri pembuatan dan organisasi 
perkhidmatan telah mengalami tahap perubahan drastik dalam pelbagai aspek 
termasuklah senggaraan peralatan. Keberkesanan senggaraan telah menjadi 
salah satu fungsi penentu strategik  organisasi yang hampir mempengaruhi 
semua aspek prestasinya secara menyeluruh. Pelbagai bentuk kajian untuk 
menilai tahap keberkesanan senggaraan peralatan telah dilaksanakan tetapi 
masih terhad bagi senggaraan peralatan dalam bidang ketenteraan. Oleh itu, 
objektif kajian ini dilaksanakan untuk menilai tahap keberkesanan senggaraan 
peralatan komunikasi Tentera Darat (TD) di Malaysia berdasarkan faktor-faktor 
utama yang dikenalpasti. Satu kerangka konseptual telah dibangunkan 
berdasarkan kajian literatur, perbincangan dengan pakar senggaraan dan 
akademik. Kerangka konseptual tersebut adalah untuk melihat pengaruh dan 
hubungkait positif faktor-faktor utama yang mempengaruhi tahap keberkesanan 
senggaraannya. Kaedah kuantitatif melibatkan instrumen soal selidik telah 
dilaksanakan kepada responden yang terlibat secara langsung dengan 
senggaraan peralatan komunikasi. Seterusnya kerangka konseptual tersebut 
dianalisa menggunakan perisian Statistical Package for the Social 
Sciences (SPSS), Partial Least Squares Structural Equation Modeling (PLS-
SEM) and Analytic Hierarchy Process (AHP) dan validasi data bagi menilai dan 
mengukur hubungkait positif antara faktor-faktor tersebut. Keputusan akhir 
menunjukkan kelima-lima faktor yang dibangunkan adalah signifikan dan 
memenuhi kriteria dalam mempengaruhi keberkesanan senggaraan. Faktor 
pengurusan sumber, pengurusan informasi (Sistem Pengurusan Alat  Komunikasi 
dan Elektornik Tentera Darat (SPAKE TD)), pendekatan dan teknologi, 
perancangan dan penjadualan dan bantuan senggaraan menunjukkan hubungan 
hipotesis yang positif terhadap keberkesanan senggaraan peralatan komunikasi. 
Tahap keberkesanan senggaraan peralatan komunikasi TD semasa adalah di 
tahap sederhana iaitu 58.74%. Berdasarkan penemuan kajian, cadangan 
penambahbaikan tahap keberkesanan senggaraan peralatan komunikasi TD di 
masa hadapan boleh digunakan untuk kajian semula keperluan semasa terhadap 
semua faktor-faktor yang telah dikenalpasti yang mampu meningkatkan 
peratusan kesiagaan peralatan komunikasi TD yang lebih efektif dan berterusan. 

ABSTRACT 
 
 

 
In the last few decades, various manufacturing industries and service 
organizations have been undergoing drastic changes in numerous aspects 
including in the area of equipment maintenance. The effectiveness of equipment 
maintenance has become one of the organization's strategic determinants that 
affect almost all aspects of its performance. Various forms of research to evaluate 
the effectiveness of equipment maintenance have been carried out but this area 
of study in the military is still limited. Therefore, this study has been conducted 
with the objective of evaluating the effectiveness of communication equipment 
maintenance in the Malaysian Army based on identified key factors. A conceptual 
framework was developed based on the literature review as well as discussions 
with maintenance experts and academicians. The conceptual framework looked 
at the relationships of key factors and its impact that influence their effectiveness. 
The quantitative method involved survey questionnaire distributed to the 
respondents who are directly responsible and involved with communication 
equipment maintenance. The plausibility of the conceptual frameworks with the 
data obtained were analyzed using computer software namely; Statistical 
Package for the Social Sciences (SPSS), Partial Least Squares Structural 
Equation Modeling (PLS-SEM) and Analytic Hierarchy Process (AHP) for the 
validation of data in assessing and measuring the positive correlation between 
these factors. The final results shows that there are five factors which is significant 
in influencing the effectiveness of maintenance including resources management, 
information management (Management Communication Equipment and 
Electronic Army System (SPAKE TD)), approach and technology, planning and 
scheduling as well as maintenance support. These factors showed positive 
correlation with the effectiveness of communication equipment maintenance as 
hypothesized. The effectiveness of the current Malaysian Army’s communication 
equipment maintenance is at an average level of 58.74%. The findings of this 
study for the effectiveness of communication equipment maintenance in the 
Malaysian Army will be used as a benchmark to provide recommendation for 
future improvement by reviews on the current requirements for all the factors 
acquired from this study shall increase the percentage of readiness for the 
communications equipment in Malaysian Army to become more effective and 
efficient. 

BAB 1 

 

PENGENALAN 

 

1.0 Latar Belakang 

Sistem komunikasi adalah keperluan penting dalam pengumpulan dan 

penyebaran maklumat terutamanya dalam penggunaan oleh manusia untuk 

merancang dan melaksanakan sesuatu operasi atau aktiviti masing-masing. 

Dalam kontek ketenteraan, komunikasi digunakan oleh pemerintah untuk 

memberi perintah dan kawalan (C2) dalam sesuatu operasi supaya sentiasa 

berada di tahap prestasi yang terbaik. Menurut Jeneral Collins Power 

semasa bertugas sebagai pemerintah tentera United State dalam Perang 

Teluk berkata “without communications, all I command is just in my desk“ 

(Bruce & Henry, 1990). Ini menunjukkan bahawa sistem komunikasi amat 

penting dalam melaksanakan fungsinya sebagai alat melaksanakan perintah 

dan kawalan operasi. Berdasarkan maklumat tersebut, dapatlah disimpulkan 

bahawa komunikasi adalah salah satu elemen penting dalam Tentera Darat 

(TD) dalam setiap operasi yang dilaksanakan. Walau bagaimanapun, di 

sebalik kejayaan pengoperasian sistem komunikasi, senggaraan merupakan 

salah satu elemen yang memainkan peranan penting dalam memastikan 

keseluruhan sistem tersebut boleh terus mengekalkan keupayaan 

optimumnya dalam mencapai misi operasi TD. 

Dalam arus pembangunan pesat membangun masa kini, keperluan 

senggaraan memainkan peranan yang amat penting dalam semua bidang 

sama ada pihak swasta atau jabatan-jabatan kerajaan termasuklah 

Kementerian Pertahanan Malaysia yang sentiasa memastikan kesiagaan 

semua perolehan aset dan peralatan Angkatan Tentera Malaysia (ATM) 

berada di tahap terbaik. Ini termasuklah peralatan komunikasi yang 

merupakan salah satu peralatan penting dalam memainkan peranan utama 

bagi sesuatu operasi ketenteraan. Keupayaan operasi sistem peralatan 

komunikasi yang optimum memerlukan satu sistem senggaraan yang 

berkesan dari semua aspek. Dalam situasi ekonomi yang tidak menentu 

masa kini, Angkatan Tentera Malaysia (ATM) meletakkan senggaraan aset 

dan peralatan sebagai keutamaan tindakan demi mencapai kelangsungan 

kesiagaannya berterusan dalam jangka masa panjang. Ini secara tidak 

langsung turut melibatkan senggaraan peralatan komunikasi yang 

merupakan salah satu keperluan utama dalam memastikan tahap kesiagaan 

ketiga-tiga perkhidmatan iaitu Darat, Laut dan Udara sentiasa berada di 

tahap optimum. 

 

Dalam sesuatu operasi ATM, komunikasi dalam TD merupakan elemen 

utama sebagai koordinator sekaligus memerlukan sistem senggaraan 

peralatan komunikasi yang sistematik dan berkesan. Pada masa kini, 

penilaian tahap keberkesanan senggaraan peralatan komunikasi adalah 

lebih berdasarkan kualitatif berbanding dengan kuantitatif yang sekaligus 

menyukarkan pihak atasan mendapat maklumat yang tepat seterusnya 

mempengaruhi keputusan keseluruhan berkaitan aspek senggaraan dalam 

usaha mencapai tahap kesiagaan yang telah ditetapkan oleh TD amnya dan 

Rejimen Semboyan Diraja (RSD) khasnya. 

 

RSD memainkan peranannya sebagai Unit Bantuan Tempur dalam TD dan 

tanggungjawabnya adalah untuk menyediakan, mengendali dan 

menyelenggara peralatan komunikasi dan elektronik kepada TD dalam 

melaksanakan misi dan tugas. Tugas dan tanggungjawab ini adalah cabaran 

besar bagi RSD kerana sebarang kegagalan komunikasi di antara 

pemerintah atasan dan pemerintah bawahan mahupun anggotanya secara 

terus akan memberi kesan kepada fungsi perintahan dan kawalan 

keseluruhannya. Ini menunjukkan betapa pentingnya RSD dalam 

memastikan semua anggota pasukan berkemahiran untuk melaksanakan 

tugas senggaraan. Dalam penyediaan komunikasi, RSD memerlukan 

anggota yang memahami semua prosedur pengoperasian dan pengendalian 

dalam senggaraan peralatan komunikasi yang sistematik. Ini adalah untuk 

memastikan sistem komunikasi boleh digunakan sepanjang masa mengikut 

kesesuaian keadaan kepada semua tindakbalas komunikasi termasuklah 

peperangan elektronik musuh atau gangguan kebisingan. 

 

Sebagai penyedia komunikasi, organisasi RSD telah disusunatur seperti 

sekarang bagi memberi bantuan kepada markas formasi atasan masing-

masing melalui pelbagai unit seperti unit medan, unit formasi dan unit khas 

bergantung kepada tugas masing-masing. Antara unit medan utama dalam 

RSD adalah Skuadron Semboyan di bawah perintah formasi Mk Briged, 

Rejimen Semboyan di bawah perintah formasi Mk Divisyen ke atas 

termasuklah Mk Medan dan Jabatan Arah Semboyan. Setiap unit 

berkemampuan memberi bantuan komunikasi berbentuk sistem telefon, radio 

taktikal dan teknologi sistem ICT masa kini. Selain itu, unit juga memberi 

bantuan Khidmat Hantaran Semboyan (KHS) seperti penghantaran 

persuratan, dokumen-dokumen penting dan lain-lain dalam operasi mengikut 

keperluan kepada formasi tanggungjawab masing-masing. 

 

Walau bagaimanapun, dalam senggaraan peralatan komunikasi TD, RSD 

telah dipertangungjawabkan untuk melaksanakan sistem senggaraan melalui 

tiga tahap pembaikan dan senggaraan mengikut saluran pemerintahan 

masing-masing iaitu Organization Level Maintenance (OLM) -Tahap Satu, 

Intermediate Level Maintenance (ILM) – Tahap Dua dan Depot Level 

Maintenance (DLP) – Tahap Tiga. Pemantauan dan pengurusan 

pengoperasian setiap tahap pembaikan dan senggaraan di atas adalah 

tanggungjawab setiap unit  dan formasi masing-masing sebelum 

dikoordinasikan secara menyeluruh oleh pemerintah atasan RSD. 

 

1.1 Penyataan Masalah 

Tahap kesiagaan komunikasi masa kini adalah rendah iaitu 47.09% melalui 

sumber Situational Force Scoring (SFS) TD 2012 dalam memastikan semua 

operasi TD dapat dilaksanakan dengan berkesan. Sasaran 80% kesiagaan 

komunikasi masih jauh ketinggalan untuk dicapai disebabkan pelbagai 

permasalahan termasuklah permasalah kontrak senggaraan lewat 

diwujudkan dan perlaksanaan operasi sistem senggaraan yang kurang 

berkesan masih berlaku (Khairul Rijal, 2013). Pada masa kini, pelbagai 

analisa tahap keberkesanan senggaraan peralatan komunikasi dalam TD 

telah dilaksanakan dalam bentuk kualitatif data yang mana informasi yang 

diperolehi adalah kurang berkesan dan sukar untuk mempengaruhi 

keutamaan tindakan oleh pihak pengurusan atasan. Analisa senggaraan 

yang dijalankan adalah dalam bentuk temuramah, analisa jumlah pembaikan 

peralatan yang dapat dibaiki secara bulanan mengikut jenis peralatan dan 

Laporan Pemeriksaan Pakar Semboyan sekali setahun bagi setiap pasukan. 

Semua analisa senggaraan dilaksanakan mengikut saluran pemerintahan 

berdasarkan tahap-tahap senggaraan yang ditetapkan iaitu Tahap Satu 

hingga Tahap Tiga mengikut formasi pemerintahan masing-masing. Dengan 

semua informasi kualitatif yang diperolehi, pihak atasan masih tidak dapat 

menilai dan mengukur tahap keberkesanan senggaraan semasa 

berdasarkan hubungkait permasalahan antara faktor-faktor yang 

mempengaruhi keberkesanan tersebut secara keseluruhannya bagi 

membolehkan tindakan penambahbaikan susulan boleh dilaksanakan. Ini 

selari dengan kenyataan oleh Tsang et al. (1999) yang menyatakan 

pengukuran keberkesanan senggaraan amat diperlukan dalam memberi 

maklumat kuantitatif kepada pihak pengurusan bagi mencapai sasaran dan 

menentukan tindakan yang boleh diambil untuk memperbaiki keberkesanan 

senggaraan selari dengan matlamat organisasi. Oleh itu, satu kajian analisa 

saintifik perlu dilaksanakan dengan menggunakan kuantitatif data bagi 

memahami dan mengukur faktor-faktor utama yang mempengaruhi masalah 

sebenar keberkesanan senggaraan sebelum tindakan penambahbaikan 

susulan dilaksanakan seterusnya membolehkan peningkatan tahap 

keberkesanan senggaraan peralatan komunikasi dalam TD Malaysia masa 

kini berlaku. 

 

1.2 Tujuan Kajian 

Kajian ini bertujuan untuk menilai dan mengkaji faktor-faktor utama yang 

mempengaruhi tahap keberkesanan senggaraan peralatan komunikasi 

dalam TD berdasarkan kerangka konseptual pengurusan senggaraan yang 

dibangunkan bagi peralatan komunikasi utama dalam TD masa kini iaitu 

Combat Net Radio RMK 9 dan 10 (CNR 9 dan 10). 

 

1.3 Objektif Kajian 

Objektif kajian adalah seperti berikut: 

a. Untuk mengenalpasti dan menilai faktor-faktor utama yang 

memberi kesan terhadap tahap senggaraan peralatan komunikasi 

dalam TD. 

b. Untuk mengukur tahap keberkesanan senggaraan peralatan 

komunikasi dalam TD. 

c. Untuk mencadangkan kaedah penambahbaikan bagi 

meningkatkan tahap keberkesanan senggaraan peralatan komunikasi 

TD. 

 

1.4 Persoalan Kajian 

Persoalan Kajian adalah seperti berikut: 

a. Adakah faktor pengurusan sumber, pengurusan informasi, 

pendekatan dan teknologi senggaraan, perancangan dan penjadualan 

dan bantuan senggaraan mempengaruhi keberkesanan senggaraan 

peralatan komunikasi TD? 

b. Apakah kaedah pengukuran tahap keberkesanan senggaraan 

peralatan komunikasi TD? 

c. Bagaimanakah kaedah penambahbaikan yang sesuai 

digunakan bagi meningkatkan tahap keberkesanan senggaraan 

peralatan komunikasi TD masa kini? 

 

1.5 Skop Kajian 

Skop kajian ini melibatkan semua sistem dan operasi senggaraan peralatan 

komunikasi dalam TD dalam situasi aman mengikut tahap 2 hingga 4 yang 

dipertanggungjawabkan kepada Rejimen Semboyan Diraja (RSD) melalui 

briged dan divisyen standard mengikut lokasi penempatan masing-masing. 

Walau bagaimanapun, kajian ini hanya melibatkan pegawai teknikal dan 

anggota (juruteknik) yang berpengalaman lebih dari 3 tahun perkhidmatan di 

pasukan-pasukan RSD yang beroperasi di Semenanjung Malaysia mengikut 

organisasi dalam penugasan senggaraan bagi formasi masing-masing 

termasuklah pasukan-pasukan di bawah perintah Jabatan Arah Semboyan. 

Fokus peralatan komunikasi kajian bertumpukan kepada peralatan 

komunikasi Combat Net Radio RMK 9 (CNR 9) dan RMK 10 (CNR 10) yang 

merupakan peralatan komunikasi utama masa kini. 

 

1.6 Kepentingan Kajian 

Kajian ini dapat membantu pihak atasan mengenalpasti, menilai dan 

mengukur tahap keberkesanan senggaraan peralatan komunikasi TD 


